Forslag til modell for lokal forvalting av verneområda i Setesdal Vesthei og Ryfylkeheiane
Forslaget tar utgangspunkt i føringane i Miljøverndepartementet sin budsjettproposisjon for 2010. Forslaget er diskutert på møte mellom styret, referansegruppa og det interkommunale nettverket i SVR fredag 20. november 2009. 
Rammer for forvaltinga

1. Desse verneområda bør vere ein del av del av den nye interkommunale forvaltinga: 

· Dyraheio landskapsvernområde, Suldal kommune

· Kvanndalen landskapsvernområde, Suldal kommune

· Holmevassåno biotopvernområde, Suldal kommune

· Lusaheia landskapsvernområde, Hjelmeland Kommune

· Vormedalsheia landskapsvernområde, Hjelmeland kommune

· Frafjordheiane landskapsvernområde, Forsand, Gjesdal og Sirdal kommune

· Setesdal Vesthei – Ryfylkeheiane landskapsvernområde. Bykle, Valle, Bygland, Åseral, Hægebostad, Kvinesdal, Sirdal og Forsand kommune.
· Steinbuskaret – Hisdal biotopvernområde,  Bykle kommune

· Hisdal naturreservat, Bykle kommune

Samla utgjer dette eit verna areal på 4747 km2.
2. Revidering av forvaltingsplanen bør starte opp hausten 2010. Den reviderte forvaltingsplanen må omfatte alle dei verna områda som er med i den lokale forvaltinga. I samband med denne revideringa bør ein også vurdere mindre justeringar og ei harmonisering av dei ulike forskriftene.
3. Miljøverndepartementet bør sette av pengar til ei konsekvensutgreiing og mulegheitsanalyse ved ei eventuell etablering av ein nasjonalpark inne i kjerneområdet i SVR. Siktemålet med arbeidet skal vere å få vurdert dei langsiktige konsekvensane for verneverdiane, grunneigarane, kommunane og det naturbaserte reiselivet. 

Utgreiinga skal innehalde eit forslag til arealavgrensing og 
restriksjonsnivå.   
Forslaget skal ta utgangspunkt i sentrale delar av Statskog sitt areal i 
verneområdet. 

Konsekvensutgreiinga vil deretter danne grunnlag for vidare arbeid 
rundt ei muleg etablering av ein nasjonalpark inne i kjerneområdet.
Organisering av den interkommunale forvaltinga
1. Styret vert organisert etter retningslinjene frå MD med politisk oppnemnde styremedlemmer frå kommunar og fylkeskommunar. 

2. Det interkommunale styret må sjølv tilsette forvaltarane av verneområdet. I forsøksperioden har SVR hatt ei heiltidstilling i eit forvaltingssekretariat med ein av kommunane som arbeidsgjevar. Dette har fungert godt og bør vidareførast i den nye organisasjonen for å sikre ei smidig og positiv overgang frå kommunal til interkommunal forvalting.
3. Styret oppnemner eit breitt samansett fagutval. Utvalet har rådgjevande funksjon og skal gjeve kontinuerlege innspel og råd til styret og forvaltingssekretariatet i arbeidet med forvaltinga av verneområdet. Det er viktig å bygge opp sterke fagmiljø og sikre tett samarbeid mellom dei lokale forvaltarane og fagmiljøet hjå fylkesmannen. 
4. Det vert organisert eit administrativt kontaktutval med representantar frå alle kommunar i verneområdet. Kontaktutvalet skal sikre lokalkunnskapen til forvaltingssekretariatet, spreie kunnskap om vernet og forvaltinga i eigen organisasjon og syte for samordning med anna kommunal forvalting.
5. Det vert gjennomført årlege dialogmøte mellom styret, forvaltingssekretariatet, fagutvalet og det administrative kontaktutvalet. Rådmennene i dei involverte kommunane og fylkeskommunane vert også inviterte til dette møtet.
6. Det bør organiserast lokale tilsynsutval for å involvere grunneigarar og brukarar av heia i forvaltinga og for å sikre at flest muleg blir høyrt. Eit årleg drøftings- og tilsynsmøte må gjennomførast i dei områda der det vert organiserer slike utval.  
Etablering av forvaltingssekretariatet
1. I løpet av 2010 bør det oppretta eit interkommunalt forvaltingssekretariat for dei verna områda. 
2. Sekretariatet kjem til å forvalte det nest største verna arealet i landet med ein svært fragmentert eigedomsstruktur, stor diversitet i terrengtypane og store utfordringar innafor tilrettelegging, skjøtsel og vern. Forvaltingssekretariatet må difor få tilført nok ressursar til å kunne møte desse utfordringane. 
3. Det må utarbeidast rutinar og robuste samarbeidsformer mellom fagmiljøet på regionalt nivå og den lokale forvaltinga.

4. Eit overordna mål må vere å bygge opp robuste og fagleg sterke forvaltingsmiljø. I tillegg til å sikre nok ressursar til forvaltingssekretariata, er det viktig å sjå på mulegheiter for samlokalisering med fagmiljø som arbeider med liknande problemstillingar.

Dette kan gjerast ved å arbeide for 
· interkommunale stillingar med ansvar for miljøtiltak, 
· desentraliserte statlege stillingar innafor landbruksforvaltinga,

· nye SNO – stillingar, 
· kontorfellesskap med til dømes grunneigarorganisasjonar og 
friluftsorganisasjonar 
· kontorfellesskap med kulturminneinstitusjonar og

· eventuelle nye stillingar som til dømes ved innføringa av  EU sitt 
Vassdirektiv. 

